
তথ্যবিবরণী                                                                                                             নম্বর: ৮৮

ভারতের সেইফ হোম থেকে দেশে ফিরেছে ২১ নারী-শিশু
ঢাকা, ২৩ পৌষ (৭ জানুয়ারি) :    
ভারতের বিভিন্ন সেইফ হোমে অবস্থান করা ২১ জন নারী ও শিশুকে দেশে ফিরিয়ে আনা হয়েছে।
আজ বেনাপোল স্থলবন্দর দিয়ে তাদের দেশে ফিরিয়ে আনা হয়। বাংলাদেশ থেকে বিভিন্ন সময়ে ভারতে পাচারের শিকার এসব নারী-শিশুকে ভারতে আটকের পর পশ্চিমবঙ্গের বিভিন্ন সেইফ হোমে রাখা হয়েছিল। পররাষ্ট্র মন্ত্রণালয়, কলকাতাস্থ বাংলাদেশ উপ-হাইকমিশন এবং পশ্চিমবঙ্গের নারী ও শিশু পাচার রোধ বিষয়ক বিশেষ টাস্কফোর্স-এর সমন্বিত প্রচেষ্টায় তাদের বাংলাদেশে প্রত্যাবাসনের কার্যক্রম সম্পন্ন হয়েছে।
পশ্চিমবঙ্গ সরকারের সংশ্লিষ্ট কর্তৃপক্ষ, কলকাতাস্থ বাংলাদেশ উপ-হাইকমিশন, স্বরাষ্ট্র ও পররাষ্ট্র মন্ত্রণালয়ের যৌথ প্রচেষ্টা ও সহযোগিতায় এসব নারী ও শিশুর নাগরিকত্ব যাচাই ও ট্রাভেল পারমিট ইস্যুর মাধ্যমে তাদের দেশে ফিরিয়ে আনা হয়েছে। 
পররাষ্ট্র মন্ত্রণালয়ের মহাপরিচালক (কনস্যুলার ও কল্যাণ) এর উপস্থিতিতে বাংলাদেশ উপ-হাইকমিশন, কলকাতা-এর একটি প্রতিনিধিদল আজ বেনাপোল সীমান্তে স্থানীয় উপজেলা নির্বাহী কর্মকর্তা, উপজেলা মহিলা ও শিশু বিষয়ক কর্মকর্তা ও পুলিশ প্রশাসনের নিকট এ সকল নারী ও শিশুদের হস্তান্তর করে। এছাড়া এই প্রত্যাবাসন প্রক্রিয়ার সময় বেনাপোল সীমান্তে বিজিবি, স্থানীয় এনজিও এবং ভারতের বিভিন্ন সরকারী সংস্থা ও বিএসএফ-এর সংশ্লিষ্ট প্রতিনিধিগণ উপস্থিত ছিলেন।
#
মোহসিন/সাহেলা/মোশারফ/সেলিম/২০২২/২১.১০ ঘণ্টা

তথ্যবিবরণী                                                                                                      নম্বর:  ৮৭
টানেলের ভেতর থেকে বিএনপি আলো দেখতে পাচ্ছে

                                 -- তথ্য ও সম্প্রচার মন্ত্রী
চট্টগ্রাম, ২৩ পৌষ (৭ জানুয়ারি) :

তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, 'মহাসমুদ্রে যখন কেউ থাকে, তখন বাঁচার জন্য তারা একটা আলো দেখার চেষ্টা করে, বিএনপি’র অবস্থাটাও হয়েছে ঠিক সেই রকম। টানেলের অভ্যন্তরে তারা আলো দেখতে পারলে ভালো, আমি আশা করব বিএনপি টানেল থেকে বের হতে পারবে।' 

আজ চট্টগ্রামের পাহাড়তলীতে শহীদ শেখ রাসেল পার্কে চট্টগ্রাম উইমেন চেম্বার অভ কমার্স এন্ড ইন্ডাস্ট্রির আয়োজনে চেম্বারের সভাপতি মনোয়ারা হাকিম আলীর সভাপতিত্বে সিএমএসএমই বাণিজ্য মেলা ২০২২ এর উদ্বোধন অনুষ্ঠানে প্রধান অতিথি হিসেবে বক্তৃতার পর মন্ত্রী সাংবাদিকদের এক প্রশ্নের জবাবে একথা বলেন।  

বিএনপির ভাইস চেয়ারম্যান মেজর হাফিজ উদ্দিন আহমেদের বক্তব্য 'বিএনপির আন্দোলন এখন টানেলের শেষ পর্যায়ে, ভেতর থেকে তারা আলো দেখতে পাচ্ছেন' এ  বিষয়ে  প্রশ্নের জবাবে তথ্যমন্ত্রী বলেন, বেশ কয়েক বছর ধরেই বিএনপি টানেলের ভেতর থেকে আলো দেখছেন, শুধু আলো দেখা নয় আমি আশা করব তারা টানেল থেকেই বের হতে পারবেন এবং সত্যিকার অর্থে একটি রাজনৈতিক দল হিসেবে দেশের গণতন্ত্রকে সংহত করার জন্য ভূমিকা রাখতে পারবেন। 

এ সময় বিএনপি মহাসচিব মির্জা ফখরুল ইসলাম আলমগীরের মন্তব্য 'পুলিশের ওপর নির্ভর করে সরকার দেশ চালাচ্ছে, পুলিশই  সরকারের একমাত্র শক্তি' বিষয়ে ড. হাছান মাহমুদ বলেন, আওয়ামী লীগ কখনো ষড়যন্ত্রের রাজনীতিতে বিশ্বাস করে না, কখনো সরকারি শক্তির ওপর বিশ্বাস করে না। বরং বিএনপি অস্ত্রের রাজনীতিতে বিশ্বাস করে। অস্ত্রের ওপর ভর করে ও লাশের ওপর পাড়া দিয়ে জিয়াউর রহমান ক্ষমতা দখল করেছিল, টিকেও ছিল লাশের ওপর পাড়া দিয়ে। বেগম খালেদা জিয়াও ষড়যন্ত্রের মাধ্যমে ক্ষমতায় গিয়েছিলেন এবং ষড়যন্ত্রের মাধ্যমে ক্ষমতায় টিকে ছিলেন। আওয়ামী লীগ সেটাতে  বিশ্বাস করে না। 

মন্ত্রী বলেন, বাংলাদেশ আওয়ামী লীগের ভিত্তি হচ্ছে জনগণ। ইতিহাস পর্যালোচনা করলে দেখা যায় আওয়ামী লীগ সবসময় জনগণের রায় নিয়ে রাষ্ট্রক্ষমতায় গেছে। আওয়ামী লীগের নেতৃত্বেই দেশের স্বাধীনতা এসেছে বঙ্গবন্ধুর হাত ধরে। বাংলাদেশ আওয়ামী লীগের নেতৃত্বেই দেশের সমস্ত অর্জন অর্জিত হয়েছে। বঙ্গবন্ধুকন্যা জননেত্রী শেখ হাসিনার হাত ধরে বাংলাদেশ আজকে মর্যাদার আসনে আসীন হয়েছে।
এর আগে চট্টগ্রাম বাণিজ্য মেলার উদ্বোধনী অনুষ্ঠানে তথ্য ও সম্প্রচার মন্ত্রী বলেন, বঙ্গবন্ধুকন্যা জননেত্রী শেখ হাসিনা একজন নারী হয়ে যেভাবে জীবনকে হাতের মুঠোয় নিয়ে দেশের মানুষের অধিকার আদায়ের সংগ্রামে এগিয়ে এসেছেন, সেটি শুধু আমাদের দেশের ইতিহাসে নয়, বিশ্ব ইতিহাসে একটি উদাহরণ। সাম্প্রতিক সময়ে প্রধানমন্ত্রী যখন ভারত সফরে গিয়েছিলেন, তখন প্রিয়াঙ্কা গান্ধীর সাথে যখন দেখা হয়, তখন প্রিয়াঙ্কা গান্ধী শেখ হাসিনাকে জড়িয়ে ধরে বলেন 'আপনি আমার জীবনের জন্য একটি প্রেরণা'।
নারীদের সামগ্রিক ভূমিকা নিয়ে তিনি বলেন, পৃথিবীর ৭০ শতাংশ কাজ করে নারীরা। এবং আমাদের দেশ এগিয়ে যাবার ক্ষেত্রেও নারীরা অনেক ভূমিকা রেখেছে। আজ থেকে ১০ বছর আগে কেউ কখনও ভাবেনি একজন নারী ডিসি, এসপি, ইউএনও হতে পারবে। এখন নারী রাষ্ট্রদূত, নারী হাইকোর্টে এফিলিয়েট ডিভিশনের বিচারপতি, নারীরাই সচিব হচ্ছেন। জননেত্রী শেখ হাসিনার হাত ধরেই নারীরা এগিয়ে যাচ্ছে। প্রাইমারি স্কুলের ৭০ শতাংশ শিক্ষিকাই নারী। 

অনুষ্ঠানে বিশেষ অতিথির বক্তব্য রাখেন চট্টগ্রাম সিটি কর্পোরেশনের মেয়র রেজাউল করিম চৌধুরী, চট্টগ্রাম চেম্বার অব কমার্স অ্যান্ড ইন্ডাস্ট্রি’র সভাপতি মাহবুবুল আলম, বাংলাদেশ রাবার বোর্ডের চেয়ারম্যান সৈয়দা সারওয়ার জাহান, নারী উদ্যোক্তা নূরান ফাতিমা, আলী সাবের, বাণিজ্য মেলা কমিটির চেয়ারম্যান রেখা আলম চৌধুরী প্রমুখ।
#

তথ্যবিবরণী                                                                                                             নম্বর :৮৬                                                                    
                                                          

ইউনিয়ন পরিষদের আর্থিক সক্ষমতা বৃদ্ধিতে লোকাল গভর্নেন্স সাপোর্ট প্রজেক্ট বাস্তবায়িত হচ্ছে
                                                                                --আবুল হাসানাত আবদুল্লাহ
আগৈলঝাড়া (বরিশাল), ২৩ পৌষ (৭ জানুয়ারি) :  
পার্বত্য চট্টগ্রাম শান্তিচুক্তি বাস্তবায়ন ও পরিবীক্ষণ কমিটির আহ্বায়ক (মন্ত্রী পদমর্যাদা) আবুল হাসানাত আবদুল্লাহ্ বলেছেন, প্রধানমন্ত্রী শেখ হাসিনার সরকার ইউনিয়ন পরিষদের আর্থিক সক্ষমতা বৃদ্ধি ও উন্নয়ন কর্মকান্ডে জনগণকে সরাসরি সম্পৃক্ত করতে তৃতীয় লোকাল গভর্নেন্স সাপোর্ট প্রজেক্ট দেশের সাড়ে চার হাজারেরও বেশি ইউনিয়ন পরিষদে বাস্তাবায়ন করছে। স্থানীয়ভাবে ইউনিয়ন পরিষদের মাধ্যমে বিরোধ নিষ্পত্তি এবং তৃণমূল পর্যায়ে জনগণের দুঃখ-দুর্দশা লাঘবে গ্রাম আদালত কার্যক্রম চালু করা হয়েছে। 
আজ বরিশাল জেলার আগৈলঝাড়াস্থ সেরালের নিজ বাসভবন চত্বরে সদর উপজেলা ইউনিয়ন পরিষদের নবনির্বাচিত চেয়ারম্যান ও সদস্যদের সাথে মতবিনিময়কালে প্রধান অতিথির বক্তব্যে আবুল হাসানাত আবদুল্লাহ এসব কথা বলেন। এসময় অন্যান্যের মধ্যে সদর উপজেলা আওয়ামী লীগের সভাপতি ও সাধারণ সম্পাদকসহ স্থানীয় নেতৃবৃন্দ উপস্থিত ছিলেন। 
আবুল হাসানাত আবদুল্লাহ বলেন, স্থানীয় সরকার বিভাগের উদ্যোগে ইউনিয়ন পর্যায়ে ওয়ানস্টপ সার্ভিস সেবা প্রদানের জন্য প্রায় সাড়ে তিন হাজার ইউনিয়ন পরিষদ কমপ্লেক্স নির্মাণ করা হয়েছে। স্থানীয় পর্যায়ে নির্বাচিত জনপ্রতিনিধিদের সুবিধাবঞ্চিত গ্রামীণ জনগোষ্ঠীর ভাগ্যোন্নয়নে আরো সক্রিয় ভূমিকা রাখতে হবে। তিনি ইউনিয়ন পরিষদ চেয়ার‌ম্যান ও সদস্যদেরকে স্ব স্ব এলাকার  সার্বিক উন্নয়নে সমন্বিত প্রয়াস গ্রহণের আহ্বান জানান। তিনি তাদেরকে সরকারের মুখাপেক্ষী না থেকে ইউনিয়ন পরিষদসমূহের নিজস্ব আয় বৃদ্ধির মাধ্যমে জনসেবা নিশ্চিতকরণের পরামর্শ দেন।
                                                 #
আহসান/সাহেলা/এনায়েত/মোশরফ/শামীম/২০২২/২০৫০ ঘণ্টা  
তথ্যবিবরণী                                                                                                      নম্বর:  ৮৫ 
গ্রামীণ জনপদে দৃষ্টিনন্দন ও উন্নতমানের মসজিদ প্রতিষ্ঠা 
অগ্রগতি ও উন্নয়নের সাক্ষ্য বহন করে
                                               -- ধর্ম প্রতিমন্ত্রী

ইসলামপুর (জামালপুর), ২৩ পৌষ (৭ জানুয়ারি) :

ধর্ম প্রতিমন্ত্রী মোঃ ফরিদুল হক খান বলেছেন, সামাজিক উদ্যোগে গ্রামীণ জনপদে দৃষ্টিনন্দন ও উন্নতমানের মসজিদ প্রতিষ্ঠা বাংলাদেশের মানুষের অর্থনৈতিক ও সামাজিক জীবনের অগ্রগতি ও উন্নয়নের সাক্ষ্য বহন করে। 

আজ জামালপুরের ইসলামপুর উপজেলার পেচারচর ডাক্তার বাড়ির দৃষ্টিনন্দন জামে মসজিদ উদ্বোধনকালে আয়োজিত অনুষ্ঠানে প্রধান অতিথির বক্তৃতায় প্রতিমন্ত্রী একথা বলেন।
প্রতিমন্ত্রী বলেন, গ্রামীণ জনপদে এসব উন্নতমানের মসজিদসমূহকে মানুষের আমল-আখলাক সুন্দর করার কেন্দ্র হিসেবে ব্যবহার করতে হবে। মসজিদ পরিচালনা কর্তৃপক্ষ পাঠাগার, ধর্মীয় বিষয়ে বয়স্ক শিক্ষা কেন্দ্র, দাতব্য সহায়তামূলক কার্যক্রম বাস্তবায়ন করতে পারে। তিনি বলেন, নামাজ আদায়ের পাশাপাশি বিভিন্ন শিক্ষা ও সামাজিক কাজে মসজিদসমূহ ভূমিকা রাখলে অনেক সামাজিক সমস্যা সমাধান করা যাবে।
উপসচিব ডা. মোঃ আতাহার হোসেনের সঞ্চালনায় এবং আলহাজ ড. শহীদ মোতাহার হোসেনের  সভাপতিত্বে অনুষ্ঠিত অনুষ্ঠানে বিশেষ অতিথি হিসেবে বক্তৃতা করেন জামালপুর জেলা পরিষদের চেয়ারম্যান ও জামালপুর জেলা আওয়ামী লীগের সাধারণ সম্পাদক আলহাজ ফারুক আহাম্মেদ চৌধুরী, ইসলামপুর উপজেলা পরিষদের চেয়ারম্যান এডভোকেট এস এম জামাল আব্দুন নাছের চৌধুরী বাবুল, ইসলামপুর আওয়ামী লীগের সাধারণ সম্পাদক এডভোকেট আব্দুস ছালাম,  ঢাকা বিমানবন্দর থানা আওয়ামী লীগের সভাপতি আলহাজ মোঃ শাহজাহান আলী মণ্ডল।
এর আগে প্রতিমন্ত্রী ইসলামপুর উপজেলা আওয়ামী লীগ কার্যালয়ে উপজেলা আওয়ামী লীগের উদ্যোগে আয়োজিত অনুষ্ঠানে ১২টি ইউনিয়ন আওয়ামী লীগের মাধ্যমে দুস্থদের মাঝে কম্বল বিতরণ করেন। পরে তিনি ইসলামপুর উপজেলা সমিতি ঢাকার উদ্যোগে সরকারি ইসলামপুর নেকজাহান পাইলট মডেল হাইস্কুল প্রাঙ্গণে শীতার্ত মানুষের মাঝে কম্বল বিতরণ করেন।
#
আনোয়ার/সাহেলা/এনায়েত/মোশারফ/সেলিম/২০২২/২০.৩০ ঘণ্টা

তথ্যবিবরণী                                                                                                                 নম্বর: ৮৪ 

কেরানীগঞ্জের লাল মসজিদের স্থাপত্যশৈলীর জন্য আব্দুল লতিফ আল ফোজান পুরস্কার অর্জন 

ঢাকা, ২৩ পৌষ (৭ জানুয়ারি) :    
লাল মসজিদ নামে পরিচিত কেরানীগঞ্জের দোলেশ্বর হানাফিয়া জামে মসজিদ মুসলিম স্থাপত্যের নিদর্শন হিসেবে মর্যাদাপূর্ণ আব্দুল লতিফ আল ফোজান পুরস্কার অর্জন করেছে। সারা বিশ্ব থেকে ৭টি মসজিদকে এ পুরস্কার দেয়া হয়, তার মধ্যে কেরানীগঞ্জের দোলেশ্বরের লাল মসজিদ অন্যতম। আল মদিনা আল মনোয়ারাতে পুরস্কার বিতরণী অনুষ্ঠানে উপস্থিত ছিলেন অ্যাওয়ার্ড ট্রাস্টি বোর্ডের চেয়ারম্যান প্রিন্স সুলতান বিন সালমান এবং মদিনা রিজিয়নের গভর্নর প্রিন্স ফয়সাল বিন সালমান।

তিন মহাদেশ থেকে ৪৩টি দেশের মোট ২০১টি মসজিদ এই প্রতিযোগিতায় অংশ নিয়েছিল। তার মধ্যে ২৭টি মসজিদের সংক্ষিপ্ত তালিকা থেকে দোলেশ্বর হানাফিয়া মসজিদকে (লাল মসজিদ) এ পুরস্কার দেয়া হলো।
লাল মসজিদ সংলগ্ন পুরাতন মসজিদটিও সম্প্রতি 'UNESCO Asia-Pacific Awards 2021 Cycle for Cultural Heritage Conservation' - পুরস্কার অর্জন করে এবং সংস্কার ও সংরক্ষণের জন্য স্থপতি সাঈদ মোস্তাক আহমেদ ‘দ্য অ্যাওয়ার্ড অভ্ মেরিট’ এর পুরস্কার অর্জন করেন। 
বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদের পূর্ব পুরুষদের হাত ধরে ১৮৬৮ সালে পুরাতন মসজিদটি নির্মিত হয়। মসজিদটি আধুনিকায়নের উদ্যোগ নেওয়া বিদ্যুৎ, জ্বালানি ও খনিজ সম্পদ প্রতিমন্ত্রী বলেন, “ঐতিহ্য সংরক্ষণ করেই আধুনিকায়ন করতে হবে। ব্যক্তিগতভাবে আমি খুবই আনন্দিত, এই মসজিদ দুটির সাথে আমাদের পারিবারিক ঐতিহ্য ও আবেগ জড়িয়ে আছে দেড়শো বছরের বেশি সময় ধরে, যা এখন আন্তর্জাতিক স্বীকৃতি পাচ্ছে একের পর এক”।

 

#

আসলাম/রাহাত/এনায়েত/মোশারফ/আব্বাস/২০২২/১৮২৬ ঘণ্টা  

তথ্যববিরণী                                                                                                             নম্বর : ৮৩                                                                    
                                                          

জনগণের জীবনমান উন্নয়নে কাজ করছে সরকার

                                              - পরিবেশমন্ত্রী

জুড়ী (মৌলভীবাজার), ২৩ পৌষ (৭ জানুয়ারি) : 


 
পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, বর্তমান সরকার জনগণের জীবনমান উন্নয়নে কাজ করছে। প্রধানমন্ত্রী শেখ হাসিনা দেশের কল্যাণে দিনরাত কাজ করে যাচ্ছেন। প্রধানমন্ত্রীর নেতৃত্বে দেশকে এগিয়ে নিয়ে যেতে আমরা কাজ করে যাচ্ছি।

 
পরিবেশমন্ত্রী আজ মৌলভীবাজার জেলার জুড়ী উপজেলা অডিটোরিয়ামে আয়োজিত উপজেলার প্রাকৃতিক দুর্যোগে ক্ষতিগ্রস্ত দুস্থ, অসহায় ও শীতার্ত পরিবারের মাঝে শীতবস্ত্র, ঢেউটিন ও গৃহ নির্মাণ মঞ্জুরির চেক এবং সমতল ভূমিতে বসবাসরত ক্ষুদ্র নৃ-গোষ্ঠীর জীবনমান উন্নয়নে সমন্বিত প্রাণিসম্পদ উন্নয়ন প্রকল্পের আওতায় গবাদি পশু বিতরণ অনুষ্ঠানে প্রধান অতিথির বক্তব্যে এসব কথা বলেন।

 
পরিবেশমন্ত্রী আরও বলেন, এ সরকার জনগণের ও গরিব দুঃখী মানুষের সরকার। এ সরকারের সময় সাধারণ মানুষ খুব ভালোভাবে জীবনযাপন করছে। বিভিন্ন প্রকল্পের মাধ্যমে সরকার অসহায়-দুস্থ মানুষের কল্যাণে দিনরাত কাজ করে যাচ্ছে।


 
উপজেলা নির্বাহী অফিসার সোনিয়া সুলতানার সভাপতিত্বে অনুষ্ঠানে আরো বক্তব্য রাখেন উপজেলা চেয়ারম্যান বীরমুক্তিযোদ্ধা এম এ মোঈদ ফারুক এবং উপজেলা একাডেমিক সুপারভাইজার মোঃ আলাউদ্দিন প্রমুখ।
                                                                                # 

দীপংকর/রাহাত/এনায়েত/মোশরফ/শামীম/২০২২/১৭৪০ ঘণ্টা
তথ্যবিবরণী                                                                                                                 নম্বর: ৮২
কোভিড-১৯ সংক্রান্ত সর্বশেষ প্রতিবেদন 

ঢাকা, ২৩ পৌষ (৭ জানুয়ারি) :    

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২০ হাজার ২০৪ জনের নমুনা পরীক্ষা করে ১,১৪৬ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৯১ হাজার ৯৩ জন। 

          গত ২৪ ঘণ্টায় ১ জন মৃত্যুবরণ করেছেন। এ পর্যন্ত ২৮ হাজার ৯৮ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৫০ হাজার ৫৩৪ জন।

#

কবীর/রাহাত/মোশারফ/আব্বাস/২০২২/১৭৩৮ ঘণ্টা 

তথ্যববিরণী                                                                                                                 নম্বর : ৮১                                                                    
                                                          

মধ্যপ্রাচ্যের বাইরেও শ্রমবাজার খোঁজার তাগিদ পররাষ্ট্রমন্ত্রীর

ঢাকা, ২৩ পৌষ (৭ জানুয়ারি) 

পররাষ্ট্রমন্ত্রী ড. এ. কে. আব্দুল মোমেন বলেছেন, বিশ্বের বিভিন্ন দেশে আমাদের মিশনগুলোর দায়িত্ব হবে নতুন শ্রমবাজার খুঁজে শ্রমশক্তি নিয়োগের ব্যবস্থা করা। ফলে একদিকে সে দেশের উন্নয়নে বাংলাদেশ সরাসরি ভূমিকা রাখবে অন্যদিকে শ্রমিকরা রেমিট্যান্স পাঠিয়ে বাংলাদেশের উন্নয়নে অবদান রাখবে।।

ড. মোমেন বলেন, আমাদের প্রবাসী শ্রমিকদের প্রায় ৮০ শতাংশই মধ্যপ্রাচ্যে। আমরা অন্যান্য অঞ্চলেও শ্রমশক্তি প্রেরণ করতে চাই। সেক্ষেত্রে তাদেরকে আরো দক্ষ করে পাঠাতে পারলে সুফল পাওয়া যাবে।

গতকাল সন্ধ্যায় বিদেশে নিযুক্ত বাংলাদেশের রাষ্ট্রদূত ও হাইকমিশনারগণের সাথে অনুষ্ঠিত ভার্চ্যুয়াল সভায় ইংরেজি নববর্ষের শুভেচ্ছা বিনিময়কালে তিনি এসব কথা বলেন। 

পররাষ্ট্রমন্ত্রী ২০৩১ সালের মধ্যে বাংলাদেশকে উচ্চ মধ্যম আয়ের এবং ২০৪১ সালের মধ্যে উন্নত দেশ হিসেবে গড়ে তুলতে পররাষ্ট্র মন্ত্রণালয়ের কৌশলগত কূটনৈতিক পদক্ষেপ হিসেবে ইকনমিক ডিপ্লোম্যাসি ও পাবলিক ডিপ্লোম্যাসি বাস্তবায়নে বিভিন্ন নির্দেশনা দেন।

সম্প্রতি রোমানিয়ায় লোক প্রেরণের বিষয় উল্লেখ করে মন্ত্রী বলেন, অন্যান্য দেশেও আমাদের শ্রমশক্তি প্রেরণের লক্ষ্যে কূটনৈতিক প্রচেষ্টা বাড়াতে হবে। তিনি আফ্রিকা অঞ্চলে কনট্রাক্ট ফার্মিং-এর মাধ্যমে বাংলাদেশের শ্রমিকদের সেখানে প্রেরণের সুযোগ সৃষ্টির জন্য সেসব দেশের সরকারের সাথেও যোগাযোগ বৃদ্ধির তাগিদ দেন।

ড. মোমেন বাংলাদেশে বিদেশি বিনিয়োগ আকৃষ্ট করার মাধ্যমে দেশের জনশক্তিকে কাজে লাগানোর সুযোগ সৃষ্টির প্রতি গুরুত্বারোপ করেন। একইসাথে বিদেশে বাংলাদেশের বাণিজ্য বৃদ্ধির লক্ষ্যেও কূটনৈতিক তৎপরতা চালাতে বাংলাদেশ মিশনসমূহের কর্মকর্তাদের নির্দেশনা দেন। তিনি বলেন, উন্নত বিশ্বের সাথে তাল মিলিয়ে দেশকে এগিয়ে নিতে প্রযুক্তি স্থানান্তরেও ভূমিকা রাখতে হবে। মন্ত্রী বিদেশে বাংলাদেশের মর্যাদা বৃদ্ধির লক্ষ্যে, বিশেষকরে প্রবাসী বাংলাদেশিদের পাশে থাকতে এবং মিশনগুলোতে সেবার মান বাড়াতে সেখানে নিয়োজিত কর্মকর্তা-কর্মচারীদের সমন্বিতভাবে কাজ করার আহবান জানান। 

সভায় পররাষ্ট্র প্রতিমন্ত্রী মোঃ শাহরিয়ার আলম, মন্ত্রণালয়ের সিনিয়র সচিব মাসুদ বিন মোমেন, সচিব (মেরিটাইম অ্যাফেয়ার্স ইউনিট) রিয়ার এডমিরাল (অব:) খুরশেদ আলম, সচিব (পশ্চিম) শাব্বির আহমেদ চৌধুরী, সচিব (পূর্ব) মাশফি বিনতে শামস, বিদেশে নিযুক্ত বাংলাদেশের রাষ্ট্রদূত ও হাইকমিশনারগণ, মন্ত্রণালয়ের মহাপরিচালকবৃন্দ ও সংশ্লিষ্ট কর্মকর্তাবৃন্দ সংযুক্ত ছিলেন।

